Antur yr Actau


“Wna i byth anghofio!”
Actau pennod  7 adnod 54 – pennod 8 adnod 4
Cafodd Steffan ei lynsio gan y bobl!  

Chafodd o ddim achos llys cyfreithiol. Ar ôl clywed ei araith, ac ar ôl ei glywed yn dweud ei fod yn gweld Iesu yn sefyll ar ochr dde Duw yn y nefoedd, dyma’r bobl yn ei cholli hi’n llwyr ac yn ymosod arno.  Iddyn nhw roedd ei eiriau yn gabledd, a’r gosb am hynny oedd cael dy labyddio i farwolaeth.  I ddechrau byddai person oedd yn euog o gabledd yn cael ei daflu i’r llawr o uchder, a’r tystion yn yr achos llys oedd yn cael y fraint o’i wthio dros y dibyn.  Os oedd y person yn dal yn fyw ar ôl disgyn, yna roedd pawb arall yn taflu cerrig mawr arno nes iddo farw.  

Beth wnaeth Steffan wrth ddioddef hyn?  Dilyn esiampl Iesu ...“syrthiodd ar ei liniau a gweiddi'n uchel, "Arglwydd, paid dal nhw'n gyfrifol am y pechod yma." Ac ar ôl dweud hynny, buodd farw.”  Mae’n anodd credu fod Steffan wedi gallu gweddïo hyn, ond mae dilyn Iesu yn llwyr yn ein nerthu ni i wneud pethau sy’n gwbl amhosib yng ngolwg dynion.  Beth amser yn ôl, cafodd fachgen yn ei arddegau ei lofruddio yn Lerpwl oherwydd lliw ei groen.  Siaradodd y teulu, y chwaer a’r fam, am eu colled ar y teledu.  Ac fe ddywedson nhw eu bod nhw’n cael eu cynnal gan eu ffydd Gristnogol, a bod nhw’n maddau i bwy bynnag oedd wedi cyflawni’r drosedd.  

Ar hyd y blynyddoedd mae Cristnogion wedi marw oherwydd eu ffydd, a’u gwaith yn rhannu neges Iesu Grist.  Os wyt ti am ddysgu mwy am Gristnogion sy’n dioddef ac yn marw heddiw, gelli chwilio ar y Rhyngrwyd (teipia’r geiriau The Voice of the Martyrs neu Persecution yn dy beiriant chwilio).  Dydy dioddef ddim wedi stopio pobl eraill gredu yn Iesu a bod yn rhan o’i eglwys.  
Yn gwrando ar Steffan yn siarad, ac yn edrych arno’n marw, roedd dyn o’r enw Saul.  Roedd yn gas gen Saul ddilynwyr Iesu, ac roedd yn berffaith fodlon gweld Steffan yn cael ei ladd.  Ond dwi’n siwr fod gweld Steffan yn gweddïo ac yn gofyn i Dduw faddau i’r bobl oedd yn ei ladd wedi cael effaith arno.  Fydda fo ddim wedi anghofio’r olygfa na geiriau Steffan. Roedd Duw wedi dechrau ar ei waith ym mywyd Saul!  Dywedodd Sant Awgwstin “The Church owes Paul to the prayer of Stephen”.
Ar ôl hynny, oherwydd yr holl erlid, gwasgarodd pawb ond yr apostolion drwy Jwdea a Samaria – yn union fel roedd Iesu Grist wedi dweud wrth ei ddilynwyr cyn mynd yn ôl i’r nefoedd (darllena Actau 1 adnod 8).  Dywedodd Iesu y bydden nhw’n dystion iddo fo hyd eithaf y ddaear – ac fe ddaeth hynny’n wir hefyd.  Diolch byth na wnaethon nhw aros yn glic bach select yn Jerwsalem, neu fydden ni ddim wedi cael clywed am Iesu, ei gariad, ei groes, ei faddeuant, ei atgyfodiad, ei newyddion da.
A meddylia pa mor ddiflas a thrist fyddai hynny!

